
ҚАЗІРГІ КЕЗДЕ БАЛА ТӘРБИЕСІНДЕГІ ПСИХОЛОГИЯ
ҒЫЛЫМЫНЫҢ АЛАТЫН ОРНЫ

Бимакашева К.С.

Мектеп психологы баланың дамуын, яғни физиологиялық,
анатомиялық, психологиялық жағынан өсіп жетілуін, есте сақтау,
тұқымқуалау қасиеттерін зерттеу арқылы бақылайды, зерттеу нәтижесін
сынып жетекшіге береді.

Сынып жетекші мен ата-ана бала тәрбиесінде бір бағытты ұстанса, яғни
ойлары, көзқарастары, мақсат-міндеттерді белгілеуде бір-бірін түсінушілігі
жоғары деңгейде болса, бала тәрбиесінде үлкен жетістікке жетуге болады.

Мектептің психологиялық қызметі баланы 1 сыныпқа алғаннан бастап
зерттейді, баланың қабілетін, табиғи дарынын ашу үшін қандай шараларды
жүзеге асыруға болатыны туралы бағыт-бағдар береді.

Сынып жетекші мектеп психологы берген зерттеу нәтижесімен әрбір
ата-анамен жеке жұмыс істеп, бала тәрбиесінде кетіп жатқан олқылықтар
болса, оларды жоюға, тұқымқуалаған қасиеті болса ашылуына жағдай жасаса
дұрыс болар еді. Сынып жетекші мектеп психологының зерттеу нәтижесін
талдамай, тіпті ол зерттеулерге мән бермей, тек сабақ берудің методологиясы
аясында, ата-анаға бала тәрбиесінен психологиялық білім бермесе, баланың
мектеп қабырғасында жан-жақты жеке тұлға ретінде дамуы екі талай.

Мектеп психологының зерттеулері өз нәтижесін беруі үшін сынып
жетекші мен ата-анамен бірлесіп, балаға тұқымқуалаған қасиеттері арқылы,
темпераментіне сай келетін, денсаулығын біле отырып, болашақ мамандығын
дұрыс таңдап, өмірде өз орнын табуына жағдай жасауы керек.

Күнделікті өмірде байқағанымыздай, кейбір ата-ана ғана емес,  тіпті
сынып жетекшілердің өздері психологиялық зерттеулердің нәтижесіне мән
бермей, немқұрайдылық қасиет көрсетеді, жоғары сыныпқа келгенде, қандай
мамандық таңдарын білмей, өз пікірі жоқ, әркімнің айтқанымен жүретін
ұрпақ тәрбиелеп өсіреміз. Дегенмен, мектеп психологының зерттеулерін
ғылыми тұрғыда қарастырып, бала келешегіне тигізетін әсерін дұрыс түсіну
абзал.


